
Кириш 

Маълумки, сўнгги йилларда ҳудудларда саноат корхоналари фаолиятини 

ривожлантириш, уларда рақобатбардош маҳсулотлар ишлаб чиқаришни интенсив ва 

экстенсив равишда кенгайтириш масалалари бўйича чора-тадбирлар амалга 

оширилмоқда. 

Жамиятда иқтисодий барқарорликни таъминлаш, ишсизликни бартараф этиш ва 

янги иш ўринларини сақлаб қолишда саноат корхоналарининг аҳамияти катта. Шу 

сабабдан ҳам мамлакатимизда саноат корхоналрининг мукаммал фаолият юритиши 

учун зарур шарт-шароитлар яратилган. Жумладан, 2020 йилнинг август ойида 

Ўзбекистон Республикаси президенти Шавкат Мирзиёев томонидан ўтказилган 

видеоселекторда ҳудудларда саноатни ривожлантириш, рақобатбардош маҳсулотлар 

ишлаб чиқаришни кенгайтириш масалалари юзасидан муҳим вазифалар белгилаб 

берилди. Натижада, мамлакатимиздаги «Ўзэлтехсаноат», «Ўзавтосаноат», тўқимачилик, 

чарм-пойабзал, металлургия, электр энергияси тармоқларида ўтган йилга нисбатан 

ўсиш кузатилган бўлса-да, умумлаштирилган якуний ҳисоб-китобларга кўра, 2020 

йилнинг биринчи ярмида 170.2 триллион сўмни кўрсатган бўлса, 2021 йилнинг биринчи 

ярим йиллигида саноат маҳсулотлари ҳажми 167 триллион сўмни ташкил этиб, ўтган 

йилгига нисбатан 1,9 фоизга камайганлиги акс эттирилган. 2022 — 2026 йилларга 

мўлжалланган Янги Ўзбекистоннинг Тараққиёт стратегиясида белгиланган 55-

мақсадда, тиббиёт кластерларини, 22-мақсадда кимё ва газ кимё технологик 

кластерларини ҳамда ҳудудларда 14 та уй-жой қурилиш кластерлари ва 8 та 

ихтисослаштирилган туман ва шаҳарларда қурилиш материаллари ишлаб чиқариш 

кластерларини 30-мақсадда эса, мева-сабзавотчилик кооперациялари ва 35 та 

ғаллачилик кластерларини ташкил этиш белгиланган [1]. Кластерлаш тизими узоқ 

муддат талаб қиладиган жараён ҳисобланганлиги боис, унга тегишли режа ва вазифалар 

пухта белгиланган, ҳар қандай шарт-шароитлар ҳисобга олинган бўлиши мақсадга 

мувофиқ. 

Адабиётлар таҳлили 

В.М.Ячменеванинг тадқиқотларида [2] кластерларга фирма, қайта ишлаш 

корхоналари, корпорацияларда ишлаб чиқариш жараёнининг кетма-кетлиги деб 

таъриф берилган. Д.С.Березовскийнинг фикрига кўра, кластер – географик жиҳатдан 

қўшни ташкилотлар гуруҳи бўлиб, турли ташкилотларни ўз ичига олади: ишлаб 

чиқариш, ахборот, молиявий, давлат ва бошқалар [3]. 

А.А. Миграняннинг фикрича, кластер иқтисодий фаолиятнинг энг самарали ва 

бир-бирига боғланган турларининг концентрацияси, яъни "олтин бўлим" ни ташкил 

этувчи муваффақиятли рақобатлашувчи фирмаларнинг ўзаро боғлиқ гуруҳлари 

тўпламидир (ғарбий талқинда "diamond-бриллиант"). бутун иқтисодий тизимнинг 

давлат мавзулари ва саноат, миллий ва жаҳон бозорларида рақобатбардош мавқеини 

таъминлашдир [4]. 

Бугунги кунда кластерлар миллий иқтисодиётни ва саноат тармоғини чамбарчас 

боғловчи занжир вазифасини бажаради. Жумладан, инглиз иқтисодчиси М.Сторпернинг 

SCIENCEPROBLEMS.UZ-Ижтимоий-гуманитар фанларнинг долзарб муаммолари № 4 (3)-2023 йил  

 

90 

«идеаллашган ҳудудий кластер» назарияси кластерларга бўлган эътибор ва қизиқиш 

узоқ йиллардан бери мавжудлигини ифодалайди [5].  

Кластерга асосланган саноат корхоналари бошқаларига нисбатан ўзининг 

инновацион фаолияти, тежамкорлиги, қулайлиги ва самарадорлик даражаси 

юқорилиги билан алоҳида ажралиб туради. Бунда асосан, технологик билимларнинг 

устунлиги намоён бўлади. Айнан саноат соҳасини кластер шаклида ривожлантириш 

малакали меҳнат ресурслари, креатив ғоялар, молиявий манба, мунтазам ташкил 

этилган инфратузилма билан бевосита боғлиқ.  

Таҳлил ва натижалар 

Кластерлар кучли ривожланган хорижий давлатларга эътибор қаратсак, ҳозирги 

кунда Германиянинг иқтисодий жиҳатдан энг ривожланган минтақаларидан бири 

Бавариядир. Айни вақтда Бавариянинг 133 та компанияси Ўзбекистон Республикаси 

билан ҳамкорлик қилиб келмоқда. Уларнинг 17 таси, мамлакатимизда ўз 

ваколатхоналарига ҳам эга, 6 та филиал ва 9 та қўшма корхона фаолият кўрсатади. Яъни, 

«BioRegioMunich», «Bionorica SE», «HORN Glass Industries AG», «Knauf International GmbH», 

«MAN Truck&Bus SE», «Linde AG», «Protec Automation GmbH», «SAP SE», «Siemens Energy», 

«Falk-Porsche-Technik GmbH», «Roland Berger GmbH» кабилар шулар жумласига киради. 

XX асрнинг бошларида “Кластер назарияси”нинг ривожланишида 3 та катта 

кластер мактабларининг ўсишини кузатиш мумкин (1-расм). 

 
1-расм. XX асрда “Кластер назарияси”нинг ривожланиши 

1-расмдан кўриниб турибдики, Америкалик олимлар томонидан “Рақобат 

устунлиги назарияси”, “минтақавий кластерлар концепцияси” назариялари яратилган 

бўлса, Британиялик олимлар кластерларга “Ҳамкорликдаги институтлар тизими”, 

“замонавий институт” сифатида қараганлар. Скандинавиялик бир гуруҳ олимлар 

кластер тизимини “Туғилишидан тугагунича”, “эволюцион назария имконияти” деб 

ҳисоблаганлар. 

Замон талабларидан келиб чиқиб барча соҳаларда инновацион техника, 

технологиялар такомиллашиб бормоқда. Кластерга асосланган саноат корхоналарида 

имкониятларни инновацион технологиялар орқали ошиб боришини таъминловчи 

асосий мезонлар қуйидагилар:  

 

 

 

 

 

 

 

 

 

 

 

Америка Британия Скандинавия 

“Рақобат устунлиги 

Биринчидан, кластерга асосланган саноат корхоналари ўз мижозларининг 

эҳтиёжларини аниқ тушуна олади ва мижозлар талабини ўрганиш орқали керакли 

маҳсулотлар ва хизматларни тақдим қилишда самарадорликка эришиши осон бўлади. 

Кластер тизимининг иштирокчилари томонидан яратилган инновациялар тезроқ 

оммалашади ва тезроқ амалга ошади. Бунга асосий сабаб, иштирокчилар техника ва 

бошқа воситалардан биргаликда фойдаланиши натижасида кластерлашмаган 

корхоналарга қараганда самаралироқ фаолият юритади.  

Иккинчидан, кластер корхоналарда фаолият юритиш жараёнидаги умумий 

харажатлар кластерлашмаганларга нисбатан кўп бўлади. Кластерлашган саноат 

корхоналари таркибидаги мижозларнинг хоҳиш-истаклари тез фурсатларда янгиланиб 

туради, бунга сабаб, корхоналарнинг инновацион фаолият юритиши бўлиб 

ҳисобланади. Талабни ҳисобга олиб фаолият юритилганда пул айланмаси яхшиланади, 

харажатлар камаяди, бозорни ўз маҳсулотлари билан тўлдириш имконияти ошиб 

боради.  

Саноат корхоналарининг кластер тизимига ўтиши учун бир нечта омиллар 

ҳисобга олинади (2-расм). 

 

 
2-расм. Саноат корхоналарининг кластер тизимига ўтишида таъсир қилувчи 

омиллар 

 

Кўриниб турибдики, корхоналарни саноат кластерига ўтиш учун аввало, етарли 

даражадаги молиявий манба, инфратузилманинг барча шакллари, табиий ресурслар 

салоҳияти, давлат томонидан қўллаб-қувватловчи ҳуқуқий механизмлар, мукаммал 

ташкил этилган тадбиркорлик муҳити, малакали ишчи кучи, инновацион технология ва 

илмий тадқиқот марказлари мавжуд бўлиши мақсадга мувофиқдир.  

Молиявий манбани ички ва ташқи инвестицияларни жалб қилиш орқали 

кучайтириш мумкин, бунда сорхона кластер тизимисиз бўлса-да, бир неча йиллар 

давомида фаолият юритиб, ўзининг самарадорлик даражасига эришган бўлиши лозим. 

Молиявий 

Инвестицион имкониятлар тижорат банклари ва инветорларнинг энг яхши 

профессионал кадрларга эгалиги билан аҳамиятли бўлиб, бу жараён технологик ва 

инновацион корхоналарни қўллаб-қувватлайди.  

Инфратузилмани ташкил этиш мобайнида маҳсулотлар, хизматлар ва таъминот 

занжирининг камчиликлари дарҳол аниқланади ва тўғри қарор қабул қилишга 

имконият яратилади, ортиқча вақт ва капитал сарфи тежалади. Саноат кластерлари 

тадбиркорликни янги кўринишда қулай ривожлантириш имкониятига эга бўлганлиги 

сабабли капитални кенг жалб этиш имкониятига эга бўлади.  

Табиий ресурслар саноат корхоналарининг ажралмас бўлаги ҳисоблангани учун, 

улардан фойдаланиш имконият билан бир қаторда тежамкорликни ҳам талаб этади.  

Саноат кластерларини ривожлантиришга қаратилган меъёрий ҳужжатларнинг 

мавжудлиги, уларда белгиланган вазифалар кетма-кетлиги харажатларнинг нисбатан 

камайишига ва меҳнат унумдорлигининг 1.5 баробарга ортишига олиб келади.  

Тадбиркорлик муҳитини яратишга етарли даражада мутахассисларнинг илмий 

салоҳияти корхонада иш давомийлигини ва кластер тизимини такомиллаштириш 

механизмларини ишлаб чиқади.  

Юқорида айтиб ўтилганидек, кластерлаш инновацион технологиялар асосида 

шаклланади, демак, бунда фаолият жараёни доимий равишда янгиланиб, ривожланиб 

бориши талаб этилади. Инновацион технологиялар саноат кластерлари 

ривожланишининг асосий омили ҳисобланади. Саноат кластерида технологик омиллар 

энг муҳим восита ҳисоблангани боис, корхонанинг асосий капитали янги 

технологияларни сотиб олишга сарфланади. Бу жараённинг ижобий рўёбга чиқишига 

илмий тадқиқот муассасалари орқали эришиш мумкин. Кластерларнинг вужудга келиш, 

шаклланиш ва ривожланиш босқичларида инновацион технологиялар бўйича давлат 

ташкилотлари, жумладан, банклар, давлат бюджети, қолаверса, хусусий 

инвесторларнинг кўмаги алоҳида ўринга эга. Бу фақат дастлабки капитал учун 

аҳамиятлидир.  

Хулоса 

Юқоридагиларни умумлаштириб, кластерларга саноат корхоналарида 

иқтисодиётни ривожлантирувчи кучли механизм сифатида қараш, такомиллаштириш 

лозим, деган хулосага келиш мумкин. Шунингдек, кластерлар саноатни 

ривожлантиришнинг муҳим тизими бўлганлиги сабабли корхоналар орасида рақобат 

афзаллигини сақлаб қолиш имконияти кенг тизим ҳисобланади. Саноат кластерларини 

ривожлантиришда дастлаб, тадқиқот доирасида кўриб ўтилганидек, молиявий ва 

ҳуқуқий механизмлар, ишчи кучи, ва технология каби саноат кластери самарадорлигига 

таъсир этувчи омилларини аниқлаб олиш лозим. Бунинг учун саноат сиёсати, мавжуд 

иш услуби ва ёндашувларни тубдан ўзгартириш, рақобатбардош товарлар занжирининг 

узлуксизлигини ташкил этиш зарур. Кейинги масала, кластери ривожланган 

мамлакатларнинг илғор тажрибаларидан фойдаланиш имкониятларини яратиш, 

инвестициявий жозибадорликни кучайтириш мақсадга мувофиқдир. Саноат 

кластерларини шакллантириш учун тадбиркорлик муҳитини яратишни кенгайтириш 

ижобий самарага эришишга хизмат қилади. Аҳолининг даромадини ошириш, барча 

соҳада янги иш ўринларини яратиш, мақсадли инвестициялар жалб қилиш саноат 

тармоғининг ривожланиши билан чамбарчас боғлиқдир.  

